
 

 

 
 
Pou Piblikasyon Imedya: 30/10/2019  GOUVÈNÈ ANDREW M. CUOMO 
 
 

GOUVÈNÈ CUOMO ANONSE YON SIBVANSYON FEDERAL POU SOUTNI 
TRAVAY K AP FÈT KOUNYE A POU REDUI TO MÒTALITE A POU MANMAN YO  

  
Gouvènè a anonse tou manm yo nan Komisyon Revizyon Mòtalite Matènèl la  

  
  

Jodi a, Gouvènè Andrew M. Cuomo te anonse New York se youn nan 24 eta yo ki 
resevwa sibvansyon nan men Sant pou Kontwòl ak Prevansyon Maladi yo (Centers for 
Disease Control and Prevention, CDC) pou soutni travay k ap fèt kounye a pou redui to 
mòtalite a pou manman yo epi okipe inegalite rasyal. Gouvènè a te anonse 
tou manm yo nan Komisyon Revizyon Mòtalite Matènèl (Maternal Mortality Review 
Board, MMRB) li fèk fòme a nan Eta New York, ki kreye pou egzamine kòz chak lanmò 
manman nan eta a epi fè Depatman Sante a (Department of Health) rekòmandasyon 
sou estrateji pou anpeche lòt lanmò epi amelyore rezilta sante yo an jeneral.  
  
"Tout fanm dwe jwenn swemn medikal bon kalite sitou anvan, pandan ak apre 
akouchman - epi nou anwole moun ki pi bon ak pi entelijan yo pou kontinye travay 
enpòtan nou an pou garanti sa fèt", Gouvènè Cuomo te deklare. "Sibvansyon sa a 
pral ede New York okipe kriz nasyonal sa a nan soutni efò espesyalis nou anwole yo 
nan Komisyon Revizyon Mòtalitè Matènèl nou an."  
  
"Malgre pwogrè medikal nasyon nou an wè pandan syèk ki sot pase a, toujou gen yon 
kantite eksesif fanm nwa ki mouri pandan akouchman, epi nou deside korije enjistis sa 
a epi sove lavi manman yo toupatou nan Eta New York", Gouvènè Adjwen Kathy 
Hochul te deklare. "Gras a sibvansyon sa a ki soti nan CDC ak Komisyon Revizyon 
Mòtalite Matènèl nou an, n ap kontinye travay sou pwoblèm sa a epi fè pwopozisyon 
konsekan pou okipe kriz la. N ap pran mezi pou fini avèk inegalite rasyal estriktirèl yo 
nan sosyete nou an ki twò souvan mennen trajedi."  
  
Sant pou Kontwòl ak Prevansyon Maladi yo te bay Depatman Sante a 450,000 dola 
pou travay nan tèt ansanm avèk Depatman Sante ak Ijyèn Mantal Vil New York la 
(New York City Department of Health and Mental Hygiene). Finansman CDC bay la fèt 
pou ede soutni travay Komisyon Revizyon Mòtalite Matènèl Eta New York la nan 
fasilite ak konprann faktè yo nan mòtalite manman yo ak konplikasyon gwosès yo, 
epitou inegalite rasyal yo nan to mòtalite matènèl. MMRB a pral rekòmande Komisè a 
entèvansyon klinik ak kominotè pou amelyore rezilta yo pou fanmi yo ak kominote yo.  
  
Komisè Depatman Sante Eta New York la, Doktè Howard Zucker, te di, "Komisyon 
Revizyon Mòtalite Matènèl la pral gide Eta New York pou okipe evènman trajik sa yo 
nan rasanble espesyalis nan domèn nan ki gen kòm travay analize tout lanmò 
manman yo. Gras a soutyen CDC ak kolaborasyon avèk espesyalis yo nou kapab 
okipe pwoblèm sa a epi mete sou pye estrateji k ap sove lavi".  

Manm yo nan MMRB a gen pami yo espesyalis nan plizyè disiplin nan domèn sante 
piblik, akouchman ak maladi fanm, anestezi, medsin manman ak tibebe nan vant, 
medsin familyal, sikyatri, syans enfimyè, syans fanm saj, travay sosyal ak medsin 
legal. Manm yo, ki te kòmanse rankontre nan mwa Dawout, pral kontinye rankontre 
regilyèman pou egzamine tout ka lanmò manman nan Eta New York.  
  
Etazini gen youn nan to mòtalite matènèl ki pi wo nan mond devlope a - epi inegalite 
rasyal ap kontinye pèsiste, poutèt fanm nwa yo nasyonalman gen prèske kat fwa plis 
chans pou yo mouri pandan akouchman pase fanm blanch, epi twa fwa plis chans nan 
New York. Menm si Eta New York fè amelyorasyon nan redui to mòtalite matènèl yo 
depi 2010, kote li te klase 46yèm nan nasyon, eta a toujou klase 30yèm nan nasyon 
an.  
  
MMRB a apiye sou rekòmandasyon Konsèy Gouvènè a sou Fanm ak Ti Fi (Governor's 
Council on Women and Girls) ak Gwoup Travay sou Mòtalite Matènèl ak Rezilta 
Rasyal Diferan an (Taskforce on Maternal Mortality and Disparate Racial Outcomes). 
Nan bidjè yo te pwomilge a pi bonè ane sa a, Eta a te rezève 8 milyon dola sou de lane 
pou soutni rekòmandasyon Gwoup Travay la, sa gen ladan MMRB a ak Konsèy 
Konsiltatif sou Mòtalite Matènèl la, epitou plis pase 2 milyon dola sòti nan inisyativ 
Kolaborasyon Kominotè pou Sante Manman ak Tibebe (Maternal Infant Community 
Health Collaboratives) Depatman Sante a ki pral sèvi pou bay plis aksè a anplwaye 
sante kominotè nan zòn ki gen anpil risk yo nan tout eta a. Travay MMRB a ak gwoup 
travay la, ansanm avèk plizyè lòt inisyativ, apiye sou travay Gouvènè a pou lite kont 
mòtalite matènèl epi redui rezilta diferan poutèt ras yo.  

